
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУН ШУВУУ, БОДОН ГАХАЙ ХОЁР

	 

	Хэнтий хааны өвөр нөмөр газар, Хэрлэн мөрний эхэн сав нутагт, эргэн тойрон ой модоор хүрээлэгдсэн, элбэг баян нэгэн нуур байжээ. Зан сайтай айлд зочид цугладаг, замаг сайтай усанд шувуу суудаг гэдгээр, нуурын тэр усанд Нугас, Галуу, Хун шувууд олон зун намрын турш зугаа цэнгэлтэйгээр гангар гунгар донгодон үржиж, өсөж өөдлөн дэвшиж байдаг байлаа. 

	Энэ орчмын байгаль өвтэгш сайхан, ургамал модоор дүүрэн, ус ундаагаар баялаг гуа үзэсгэлэн бүрэн төгс эндхийн ан гөрөөс,араатан жигүүртэн цөмөөр эв эе сайтай, энх төвшин байдалтай, санасан бүхэн нь саадгүй бүтдэг,саруул амьдрал нь жаргалаар дүүрэн бөгөөд нуурын усанд шумбаж, баярын магнай тэнийн явдаг Нугас, Галуу зэрэг шувууд жигүүртний дотроос хамгийн золбоотой, жиргэн дуулах яруу хоолойтой Хун шувуу лугаа найрсаг дотно танилцаж ,түүний үг зөвлөгөөнөөр амьдран оршихын чухал сургаал, амьд ертөнцийн жам ёсыг танин мэддэг учир үзэсгэлэнт Хун шувууг үлэмж хүндэтгэн үздэг байв.

	Гэтэл, нуурын эргээр туранхай хөх тэнэмэл нэг Бодон гахай үзэгдэх болсноос хойш үймээн шуугиан тасрахгүй болов.

	Хун шувууны уянгат сайхан дуу, хиргүй дун цагаан өнгө, усанд шумбах, агаарт нисэх эрдэм чадвар энэ бүгдэд нь баргар царайт тэнэмэл Бодон гахай маш их атаархаж, надаас илүү сайхан амьтан нарт ертөнц дээр байх ёсгүй гэж толь хаданд биеэ тусгасан нь тун ч базаахгүй дарвагар урт хоншоортой, онигор муухай нүдтэй,хавчиг бөгтөр биетэй харшгүй нэгэн байв.

	Хун шувуунаас илүү яруу сайхан дуутай гэж бодоод эгшиглэн татаж гайхуулах гэсэн нь харжигнаж хэржигнэж харрр— хард, хуррр— хур гэсэн хахир муухай дуун сонсогдож улам ч бачимдав.

	Өнгөөр муу, дуугаар дорой ч гэсэн өндөр дээрээс үсэрч чадвал нисэх ч юу магад гэж зориг чадал заан туршиж үзсэн нь, зовлого болсон бие нь агаарт хөөрөх байтугай алхмын төдий ч дэгдэж чадсангүйгээс, “Энэ муу Хун шувуу, эрдэмтэй чадалтай байхад, эрхэм би яагаад дуу хоолойгоор дорой, өнгө үзэмжээр ч буурай, үргэлж газар шагайж, хог новш ухаж явах заяатай болсон юм бэ?” гэж тачаадан хилэгнэх болов.

	Алгасангуй найданги, атаархаг давилуун, бардам дээрэнгүй, балай мунхгийн хүлээсэнд ороогдон, орчлон хорвоогийн амьдрал ахуйн олон хэлбэрийг огт ойлгохгүй болж өчүүхэн ганц биеэ үй түмний дотроос хамгийн эрхэмд тооцон явагч тэнэмэл тэр Бодон гахайн авиргүй муу санаа, атаархах шунаг сэтгэл нь оргилон буцалж, цагаан төмснөөс эхлэн цахилдгийн цэцэг, ойн хөвдөөс эхлэн ойн самрыг хүртэл бусдаас харамлан бухимдаж унтах нойрыг алдан, ууж идэхийг мартаж өдөржин шөнөжин ийш тийшээ гүйж уруу царайлан мэгдэн сандран явах болов.

	Хэтэрч давраад бүр ч, Хэрлэн голын усыг, хээрийн гөрөөснөөс харамлаж, хэн үзэгдсэн бүхэнд хилэн уураа бадруулан, хэзээ ямагт орилон чарлаж уцаарлан гүйж эхлэв.

	Зуны сар өнгөрч зулзаган төмсний улаалзай цэцэг гүвэхэд «энэ муухай Хун шувуунаас болж идэшний дээд төмс ховордов» гэж гайхал Бодон гахай үлэмж уурлан Хун шувууг хөөн явуулах элдэв арга залийг ил далдаар сүвэгчлэв. Нэгэн өдөр Галуу, Нугас, Хөх дэглийн тэргүүлэгчдийг урин ирүүлж

	— Хун шувуу бол адгийн амьтан юм, та нарыг тоншуулд муучилж байхыг би сонссон гэж хэлэхэд нь тэд нар үнэмшсэнгүй, харин нисэн одохдоо:

	— Тачаангуй, мунхаг, хилэн гурваас бүрдсэн энэхүү шүвгэр хөх Бодон гахай, Хун шувуутай тэмцэлдвэл хошуугаа хугалахаас зайлахгүй биз хэмээлцэн гангар гунгар донгодон хүүрнэлцэв. Үүнийг сонсохдоо өнөө муухай гахайн уур хилэн нь улам ч бадарч ойн Чоныг эрэн гүйв. Чононд очоод:

	— Эрхэм найз Чоно, та энэ муу Хун шувууны хэлийг мэдэх үү ? гэж асуухад:

	— Би Хун шувууны хэлийг мэдэхгүй, чи юу хэлэх гэв гэж Чоно зэвүүцэн асуув.

	— Өчигдөр орой хун шувуу нуурын дээгүүр нисэхдээ гуан гуан, гаан— гаан гэж дуугарсан шүү дээ, гуан гэдэг бол Хуний хэлээр муу Чоно гэсэн үг, гаан гэдэг нь энд байна гэсэн үг юм. Энэ бол эрхэм найз Чоно таныг эндхийн анчинд зааж байгаа хэрэг биш үү? гэхэд нь,

	— Гандан хамартай Гахайнууд, голдуу муу санаатай, худалч хуурамч, атаархаг жөтөөрхөг болохыг би сайн мэднэ.

	Чи түүний нэг байж магад. Иймээс үнэн худлыг шалгаж байгаад Хун шувууны муу сайныг мэдэхээс биш өчүүхэн чиний үгийг би үнэмшихгүй гэж чоно хариулаад тарган байсан бол энэ муу Гахайг идчих юм сан гэсэн шиг амаа долоож шүдээ хавирч байв.

	Хун шувууг чононд муучлаад төдий л амжилт олсонгүйдээ гомдон гонсойж цааш гүйх замд аглаг ой хөвчийн, асар үзэсгэлэнт чимэг арван хоёр салаа эвэрт Буга дайралдав.

	— Ой хөвчийн эзэн, олон амьтны манлай, цог жавхлант Буга гуай танд айлтгах, онц нууц нэгэн зүйл байна гэхэд нь:

	— Хэлэх үгээ шууд хэл, хэтэрхий бүү нуршаарай! гэж үзэсгэлэнт сайхан Буга өөдөөс нь харан зогсов.

	— Буга ахаа аа! Байз өршөөгөөрэй, буруу дуудаж гэм болох нь шиг байна. Хамаг амьтны манлай, хатан зоригт Буга авгай аа! нуурын Хун шувуу болохоо байгаад байна. Нугас, Галуу, Хөх дэглий бүгдийг дайчлаад, нугын төмсийг идэж дуусах нууцгай зөвлөгөөнийг өчигдөрхөн хийлээ. Бас тэгээд баялаг сайхан бэлчээрийг барагдтал иднэ гэнэ. Баруун зүүн уулаар нисэж байн байн эрхэм таныг муучлаад байх юм гэхэд нь:

	— Хун шувуу бол эелдэг номхон, үнэнч шударга, үлэмж тусч бусдын жаргал зовлонг мэддэг, амьдралын туршлага ихтэй агуу жавхлант амьтан болохыг би сайн мэднэ. Усны замаг идэхээс биш, ургасан төмсийг малтах ёсгүй, гуа сайханд нь атаархаж, гутамшигт хов живээр хөөцөлдөгч тэнэмэл Гахайн үгэнд орох, тэнэг Буга ертөнцөд ер байхгүй гээд эргэж харалгүй, эрчтэй хурднаар цааш гүйн одов.

	Хун шувууг Бугад муучлаад амжилт олсонгүйдээ улам ч уурлан бухимдаж цааш хатирах замд нь улай удсан хар хэрээ дайралдав. Түүнтэй уулзаж: 

	— Хэрээ Гахай хоёр хэзээний сайн нөхөд юм, хэлэлцэж учраа олбол ах дүү ч болох юм. Анд сайн нөхрийн хуваарь ч, ах дүүгийн барилдлагын талаар ч, аргагүй чамдаа хэлэх, айхавтар чухал мэдээ байна гэж харрр хуррр хамраа дуугарган байж, хар сэтгэлт нөгөө гайхал Бодон гахай уйлан хайлан зогсоход нь:

	— Хэтэрхий маяггүйгээр, хэлэх үгээ шууд хэл. Ажил гараад яарч явна, алсын ууланд улай гараад зорчиж явна гэж Хэрээ гуаглав.

	— Хэрээ найзаа! Ай өршөөгөөрэй, хэрээ ахаа!

	Шударга олныг үзэн яддаг сүрхий нэг амьтан гараад байна. Тэр бол Хун шувуу юм. Түүнээс болж та бидний идэш тэжээл ховордоод байгааг мэдэх биз ээ. Иймээс Хун шувууны нүдийг нь тоншиж орхивол зүгээр байх шүү гэж гасалж сандарч гахай өчив.

	— Хун шувууны нүдийг тонших гэж жигүүрээ хугалснаас, хуурамч сүрчин зантай гахайн нүдийг тоншвол гэдэс цатгалан байна биз гээд гуаг гааг дуугаран хурдхан нисэн одов.

	Хар муу санаандаа тохирох хань хамсаатан олж чадсангүйдээ сэтгэл нь гутран «Хамаг хэргийн эзэн хар хөлт Хун шувуу болохыг хайрт ах нар минь ойлгож мэдээч» гэж баруун, зүүн тийшээ байдаг чадлаараа бархиран, байж ядан бөмбөрч бачимдан хилэгнэн гүйхэд нь, улаан шар үнэг угтаж ирээд урваганан шарваганан асуусан нь:

	— Газарч алдартай Гахай та,

	Гандан хамартай төлөгч та өвдөж зовов уу? Өлсөж цангав уу? Үнэн учраа надад хэлэхгүй юу?

	— Ай цэцэн дүү минь, ах чинь олны тусын тулд, аюулт дайсныг арилган тонилгохын төлөө, аль байдаг чадлаа зориулж явна. Мэргэн дүү минь туслаач, мэддэг чаддаг бүхнээ гаргаач гэж гахай гаслав.

	— За, хаана юу болчхов? гэж Үнэг асуугаад, хирдхийн цочсон янз гаргаж сүүлээ хавчин хойд хөл дээрээ сууж өр элэг нь эмтэрч сэтгэл санаа нь зовнисон байдалтай, чихээ өргөн нүдээ анивчлан байв. Үнэгний ааш зан нь эелдэг наланхай,үг яриаг нь сонсмоор төлөвтэйг мэдэхдээ ганц сайн ханиа олох нь шиг байна гэж гахай үлэмж баярлан, ойрын өдрийн байдлаар үзвэл ойн цоорхойд төмс багадсан нь Хун шувуунаас болж байна. Даруй түргэн арга хэмжээ авахгүй бол дахин төмс ургахгүй нь илт юм. Сүрхий энэ байдлыг анхаарч, сүр жавхлант Үнэг та Хун шувууны хүзүүг хуга хазаж соёрхоно уу? гэж хур харр дуугаран хошуугаараа хэд дахин газар сэндээд нэгэн бөөрөнхий цагаан төмс гарган үнэгэнд барив.

	Гахайн амнаас гаж буруу муухай үнэр ханхлахад Үнэг сүрхий сэжиглэсэн боловч аягүйрхэж байгаагаа мэдэгдэхгүйг хичээж, алиалсан байдал гарган инээх зуураа, Гахайн өгсөн цагаан төмсийг газар уруу сэмхэн хаяж орхиод, амтархан идэж буй маяг гарган, ам хамраа хөдөлгөн жуумалзаж, амттай сайхныг нь магтаж ядна. Төмсийг залгиж байгаа янз гарган, түгдгэнэж бөмбөгнөж нэгэн хэсэг болоод баяр талархлаа байн байн хүргэж, байж сууж ядан сэртгэнэж хэлсэн нь;

	— Ухаант гахай таны хүчээр, уулын амьтан бид бүгд, аюулт хун шувууны хөнөөлөөс, аврагдаж гарах нь лавтай боллоо. Өглөөний улаан нарнаар өргөн арлын захад өшөөт тэр Хун шувуу үүрэглэж байдаг юм. Тэр үеэр нь та өөрөө, тэмтэрч сэмхэн очоод, тахир урт хүзүүг нь тас хадарч орхивол болно шүү дээ. Харин Ангир шувуу сэргэг амьтан учир, анхан тэргүүн хашхиран нисэж хамаг төлөвлөгөөг нурааж мэдэх юм. Иймээс би танд Хун шувууны баг олж өгье. Сэргэлэн Гахай та Хун болж хувираад сэмхэн түүнд ойртож болно гэхэд; 

	— Эрхэм дүү Үнэг чинийхээ цэцэн мэргэн ухаанд сэтгэлийн баяр хүргэе. Тун сайн арга зааж өглөө гэж Гайхал Гахай баяр хөөр болон Үнэгний үгийг үнэт зөвлөгөө гэж хүлээн авав.

	Хун шувууны баг олж ирэхээр үнэг яаран яваад дараагийн өдрийн жаргах нарнаар дахин гүйж ирэхдээ хонины цагаан нэхийг хондлой дээрээ ачсан, хурганы цагаан арьсыг хошуундаа зуусан байв.

	Хурганы цагаан арьсаар гахайн толгойг боогоод, хонины цагаан нэхийг түүний нуруунд нөмөргөж:

	— Хун шувуу болох нь энэ. Сайхан хун боллоо, санасан хэрэг чинь лавтай бүтнэ.

	Өглөөний улаан нарнаар үүрэглэж хэвтээ Хуний тахир урт хүзүүг тас хадарч орхивол гандан хамарт Гахай танаас илүү галтай цогтой амьтан газрын бөмбөрцөг дээр байхгүй болно гэж зальт Үнэг зааварлав.

	 Тэгээд хоёулаа нуурын дэргэд очоод Үнэг өглөөг хүлээж ядна.

	Өшөөрхөг Бодон гахай хонины нэхийд халууцаж арайхан чарайхын амьсгалан хэвтэнэ.

	Үүр цайв. Үнэхээр Хун шувуу нуурын дундах арал дээр хэвтэж байх нь харагдахад.

	— Одоо явж болох уу? гэж Гахай асуув.

	— Болно, болно, усанд нэгэнт орвол буцаж болдоггүй юм шүү. Хун шиг дуугарч зоригтой яваарай гэж Үнэг захив.

	Хун шувууны хүзүүг хуга хадрахаар нуурын ус уруу Гахай гайхал орж явчихлаа. Нэлээд явтал нь ус гүнзгий болж хөл алдах үес нөмөрсөн арьсны үсэнд нь ус шингэж дааж давшгүй хүнд болсон учир хол сэлж чадсангүй, Хун шиг дуугарах гэсэн хошуу хамраар нь ус орж хахаж цацаад хашхиран бархиран хар—хүр гэсэн муухайн муухай дуу гаргав. Тэр чимээгээр Хун шувуу цочин босож үзвэл нэгэн гаж буруу амьтан усанд живж байх ажээ. 

	Аюулд учирсан амьтан бүгдэд, аврал өршөөл үзүүлэх нигүүлсэнгүй сэтгэлийн угаас мөнхүү Хун шувуу, бусад хань нөхдөө дуудаж, олны хүчээр олиггүй гахайг нуурын уснаас татан гаргаж амийг нь авраад гуан гуан, гаан гаан донгодон дуугарах нь өглөөний тунгалагт ой модонд хангинан цуурайтаж гайхамшиг сайхан байв.

	Усанд живж мажийх шахсан өнөө гахай үхсэн амьдын хооронд үлбийж хэвтэхэд нь Үнэг гүйн ирээд өрөвдөж хайрласан янз үзүүлэн:

	— Ай бас тоогүй юм боллоо, ах та замаа алдсан байна. Арай зүүхнээр бол нимгэн устай байсан юм. Ахиад явахад хүрвэл туршлагыг оллоо шүү дээ, за яах вэ амьд гарсан нь болжээ. Заяа сайн гэдэг чинь ийм л байдаг юм гэж зальт нүдээ жирвэлзүүлэн зальхай сүүлээ ийш тийш хаялна.

	 Үзэсгэлэнт Хун шувууны гэрэлт сайхан өнгө, гэмгүй ариун явдал, уянгат найраг дуу, ухаан төгс чадалд атаархан жөтөөрхөж ховлон муучилж ядаад хорлох санаа төрөн танхай балмад аргаар тастах дайрах гэсэн хартай Гахайн хар санаа бүтсэнгүйгээр барахгүй уушгиндаа ус оруулснаас ужиг халуун өвчинд нэрвэгдэж сар хоногоор сааран хэвтсээр үхсэн амьдын хооронд үлгэн салган хөдөлсөн, харах нүд нь хонхойсон, хавирга сүвээ нь хэрзийсэн туранхайн туранхай турсага мэт амьтан болж хувирсан боловч атаат муу санаагаа алдаж гээсэнгүй, аль тохиолдсон зохистой нөхцөлд Хун шувууг гүтгэн муучилж хуржигнан харжигнан уухилсаар явтал нь намрын оготор шар нар шарж, навч цэцэг гандав.

	Хун шувуу ч хуучин хэвээр, орчлон дэлхийн сайхан чимэг болж, олон шувуудад өмөг түшиг болж, нуурын усан дээр эрдэнийн цагаан лавай шиг эргэлдэн тонгорон бүжиглэж ивээл ачаа түмэн олонд түгээн хүргэсээр байв.

	Нэгэн удаа үнэг дахин Гахайд гүйж ирээд амар мэндийг нь асууж, архаг өвчинд нэрвэгдсэн уй гашуудлыг нь хуваалцах санаагаа илчихийн ташрамд усанд орж уушги гэмтсэн амьтан утаа залгих нь сайн байдаг юм. Гахай та зөвшөөрч соёрхвол гал олж ирэхэд бэлхэн байна. Хулс зэгсэнд гал асаавал Хун шувуу ч амархан шатаж арилна. Утаа үнэртэж хэвтвэл ужиг өвчин ч илаарьшина гэж ятган хэлэхэд нь өөрийн бодлоор дулимхан, үхээнц Гахай ч баярлаж үг бүгдийг нь зөвшөөрөн үтэр түргэн гал олж өгөхийг хүсэв.

	Зальт Үнэг зайлан гүйж очоод, заяа муут Гахай байрандаа үлдээд түгшин ханиасаар байтал, мөдхөн зуур, мөнхүү Үнэг галтай цуцал зуугаад гангинан гингэнэн ирж нуурын хулсыг шатаах нууц нарийн аргыг заасан нь:

	— Гал дүрэлзээд ирнэ, гайтай Хун ч шатаж үхнэ. Ухаант Гахай та, утааг амтархан амьсгалж, уушгиндаа сайтар шингээвэл ужиг өвчнөөс даруй гэтлээд, урьдын адил тарган цатгалан, дөрвөн хуруу өөхөн далантай дөнөн шарын хүч чадалтай болно гэв.

	— Утаа залгихад биед муу биш байгаа даа? гэж гайхсан байдалтайгаар Гахай асуув.

	— Асар ухаант анчин хүмүүс, амарч суухдаа гал гялалзуулж ганс тамхи нэрж, утаа манаруулан уушгиндаа шингээж байхыг, уулын хяр дээрээс удаа дараа харснаа санаач Утаа гэдэг бол ужиг өвчинд тус хүргэдэг, уушги зүрхэнд эм болдог учраас оюунт хүн хүртэл хэрэглэдэг юм гэж Үнэг хариу хэлээд ажиг сэжиггүй байдлаар алсын уулыг ширтэн, өрвөлзөн сэрвэлзэн өвхийн сууж байв.

	Энэ үгийг Гахай сонсохдоо архаг өвчнөөс гэтлэхийн сацуу атаач дайснаа дарж, нэг сумаар хоёр туулай барина гэдэг нь болно гэж баярлан яран хулсанд гал тавьж Хун шувууг шатаахаар эрс шийдвэрлэн эргийн зэгс уруу галтай цуцлыг хаяж орхив.

	Ах минь танд айх юм алга, хэрэг түвэг тохиолдвол хэзээд би бэлхэн байна гэж Үнэг хэлээд үтэр түргэн салхи сөрөн гүйв.

	Удалгүй дөл оргилон уулын хөндийг утаа бүрхэв. Ужиг өвчнөөс сална гэж утаа залгин залгиж бүгшүүлэн ханиаж буй түгдгэр Хөх гахайг түймрийн гал хүрээлэв.

	Зайлан гүйж галаас холдсон зальт Үнэг уулын дээр суугаад шарагдсан махны үнэрийг авахыг зорьж, түлэгдсэн гахайн сэг дээр очихыг яарна.

	Нуурын зэгс галын хүрээнд бүрхэгдэхэд Нугас, Галуу шувууд цочин нисэхдээ: 

	— Санаа муут яван хатна, сарьсан багваахай наранд хатна гэж дуу дуулсаар өндөр тэнгэрээр өмнө зүгийг зорив.

	 

	1960 он. 

	Улаанбаатар.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1961 оны хэвлэлийн Хэвлэн нийтлэлийн мэдээлэл :

	 

	ГЭГЭЭРЛИЙН ЯАМНЫ ХЭВЛЭЛ

	 

	СУРГУУЛИЙН БАГА, ДУНД НАСНЫ СУРАГЧДЫН НОМЫН САНД

	 

	Д. ЦЭВЭГМЭД

	 

	ХУН ШУВУУ, БОДОН ГАХАЙ ХОЁР

	 

	Нягталж нийтлүүлсэн Л. Түдэв

	Зургийг Б. Чипева Тодорова

	Техник редактор Б. Дашлэгцэг

	Хянагч Ц. Нямцэрэн.

	 

	1961 оны ... сард 10,000 ширхэг хэвлэв.

	Цаасны хэмжээ 60X92/8. 

	Хэвлэлийн хуудас 5,5

	 

	Б— 7577 

	Үнэ 2 тө 40 мө

	Зах. №345

	 

	Гүн хэвлэлийн үйлдвэрт хэвлэв.

